
AYOLLAR TOMONIDAN SODIR 
ETILADIGAN EKSTREMIZM BILAN 

BOGʻLIQ JINOYATLAR TUSHUNCHASI, 
UNING IJTIMOIY XAVFLILIGI

Nasriyeva Dilnoza Narzulloyevna,
Oʻzbekiston Respublikasi Ichki ishlar vazirligi

akademiyasi mustaqil izlanuvchisi
ORCID: 0009-0006-4911-9688

e-mail: abdulloummu@gmail.com  

Annotatsiya. Mazkur maqolada ayollar tomonidan sodir etiladigan diniy ekstremizm 
bilan bogʻliq jinoyatlar tushunchasi, uning ijtimoiy xavfliligiga doir masalalar tahlil etilgan. 
Shuningdek, tadqiqotda “ekstremizm” tushunchasiga doir ilmiy yondashuvlar batafsil 
oʻrganilgan. Xususan, tadqiqotchilar tomonidan ekstremizm muayyan gʻoya (siyosiy, diniy, 
millatchilik) atrofida murosasiz birlashish, anʼanaviy qadriyat va aqidalarni rad etish hamda 
ushbu buzgʻunchi qarashlarni zoʻravonlik va aldov bilan amalga oshirishga qaratilgan 
harakatlar majmui sifatida baholanishi asoslab berilgan. Bundan tashqari, muallif maqolada 
ayollar jinoyatchiligiga taʼrif berib, uning zamonaviy xususiyatlarini alohida ajratib koʻrsatgan. 
Xulosada muallif ekstremizm tushunchasiga berilgan taʼriflar tahlili asosida uning oʻziga xos 
xususiyatlarini aniqlagan. Mazkur omillar yaxlit holda shaxs, jamiyat va davlat xavfsizligiga 
jiddiy tahdid tugʻdiruvchi mezonlar sifatida baholanishini ta’kidlab, qonunchilikka, xususan, 
Oʻzbekiston Respublikasining “Ekstremizmga qarshi kurashish toʻgʻrisida”gi Qonuniga 
kiritiladigan o‘z takliflarini ilgari surgan.

Kalit soʻzlar: ayollar, etnik adovat, murosasiz keskin qarashlar, jiddiy tahdid, 
kiberekstremizim, ijtimoiy tarmoqlar, latentlik xususiyati

ПОНЯТИЕ ПРЕСТУПЛЕНИЙ ЭКСТРЕМИСТСКОЙ НАПРАВЛЕННОСТИ, 
СОВЕРШАЕМЫХ ЖЕНЩИНАМИ, И ИХ ОБЩЕСТВЕННАЯ ОПАСНОСТЬ

Насриева Дилноза Нарзуллоевна,
самостоятельный соискатель

Академии Министерства внутренних дел
Республики Узбекистан

Аннотация. В настоящей статье проанализированы понятие преступлений 
экстремистской направленности, совершаемых женщинами, а также вопросы, 
связанные с их общественной опасностью. Наряду с этим в исследовании подробно 
изучены научные подходы к понятию «экстремизм». В частности, обосновано, 
что экстремизм рассматривается исследователями как совокупность действий, 
направленных на бескомпромиссное объединение вокруг определённой идеи 
(политической, религиозной, националистической), отрицание традиционных 
ценностей и убеждений, а также реализацию данных деструктивных взглядов 
посредством насилия и обмана. Кроме того, автор даёт определение женской 
преступности и выделяет её современные особенности. В заключении на основе 
анализа существующих определений экстремизма автором выявлены его характерные 
признаки. Подчёркивается, что данные факторы в совокупности представляют 
серьёзную угрозу безопасности личности, общества и государства. Исходя из этого, 
автором предложены рекомендации по совершенствованию законодательства, в 
частности Закона Республики Узбекистан «О противодействии экстремизму».

Ключевые слова: женщины, этническая вражда, непримиримые радикальные 
взгляды, серьёзная угроза, киберэкстремизм, социальные сети, латентный характер

THE CONCEPT OF CRIMES RELATED TO EXTREMISM COMMITTED BY WOMEN, 
ITS SOCIAL DANGER

Nasrieva Dilnoza Narzullaevna,
Independent Researcher of Academy of the Ministry

of Internal Affairs of the Republic of Uzbekistan

Abstract. This article analyzes the concept of crimes related to religious extremism 
committed by women, as well as issues regarding its social danger. The study also examines 
scientific approaches to the concept of “extremism” in detail. In particular, researchers have 
justified the assessment of extremism as a set of actions aimed at uncompromising unity around 
a specific idea (political, religious, nationalistic), the rejection of traditional values and beliefs, 
and the implementation of these destructive views through violence and deception. Furthermore, 
the author describes women’s crime in the article, highlighting its modern characteristics. In the 
conclusion, based on the analysis of the definitions given to the concept of extremism, the author 
identified its specific features. Noting that these factors as a whole are assessed as criteria that 
pose a serious threat to the security of the individual, society and the state, he put forward his 
proposals for inclusion in the legislation, in particular, in the Law of the Republic of Uzbekistan 
“On Combating Extremism.”

Keywords: women, ethnic hatred, intolerant extremist views, serious threat, cyber 
extremism, social networks, latent nature

Kirish 
Hozirgi kunda diniy koʻrinishdagi ekstremistik harakatlar xalqaro miqyosda koʻp davlatlar 

uchun ogʻriqli masala boʻlib, eng koʻp munozaralarga sabab boʻlmoqda. Ushbu muammoni 
hal etishda avvalo, davlatning ushbu sohadagi qonunchiligini puxta ishlab chiqish va uni 
amaliyotda qoʻllash muhim ahamiyat kasb etadi. Oʻzbekiston Respublikasi Prezidentining 

2022-yil 28-yanvardagi “2022–2026-yillarga moʻljallangan Yangi Oʻzbekistonning taraqqiyot 
strategiyasi toʻgʻrisida”gi PF–60-son Farmoni hamda Oʻzbekiston Respublikasi Prezidentining 
2023-yil 20-yanvardagi PQ–10-son Qarori ijrosini taʼminlash maqsadida, ichki ishlar organlari 
xodimlarini “Inson qadri uchun” tamoyili asosida davlatning yuksak maʼnaviy-axloqiy 
fazilatlarga ega, oʻz burchiga sodiq, vatanparvar va xalqparvar vakili etib tarbiyalash orqali 
aholining chinakam roziligiga erishish nazarda tutilgan.

Darhaqiqat, davlatmiz rahbari taʼkidlaganidek, radikalizm, terrorizm, ekstremizm va 
fundamentalizm (aqidaparastlik) jamiyatdagi tinchlik va xotirjamlikka raxna soluvchi tajovuz 
ekanligi butun dunyo mamlakatlari tomonidan eʼtirof etib kelinadi. 

Bunday illatlarga qarshi kurashish va ularning salbiy oqibatlarining oldini olish bugungi 
kunning dolzarb vazifalaridan biri sanaladi. Hozirgi vaqtda ekstremizm jamiyat hayotiga 
salbiy taʼsir koʻrsatishi va ijtimoiy-siyosiy tizimni izdan chiqarishi bilan butun dunyo 
hamjamiyatini jiddiy tashvishga solmoqda.

Xotin-qizlar oʻrtasida diniy ekstremizm bilan bogʻliq jinoyatchilikning ijtimoiy jihatlariga 
toʻxtaladigan boʻlsak, mazkur qilmishlar oʻziga xos xususiyatlarga ega bo‘lib, jamiyatda 
sodir boʻlayotgan tarixiy, geografik-siyosiy, iqtisodiy-huquqiy va demografik oʻzgarishlar 
bilan uzviy bogʻliqdir. Ushbu transformatsiyalar ayollar hayotiy faoliyatining mikroijtimoiy 
muhitida yorqin ifodalanadi. Aynan mikroijtimoiy muhit xotin-qizlar hayot yoʻlining turli 
bosqichlariga turlicha salbiy taʼsir koʻrsatib, ularning radikallashuviga zamin yaratadi. 

Bu holat bevosita yosh, mehnat faoliyati, moddiy ahvol hamda oilaviy munosabatlarning 
holati kabi muayyan ijtimoiy-demografik tafovutlar bilan belgilanadi. Ayniqsa, mahkuma 
ayollar jazoni oʻtayotgan ozodlikdan mahrum qilish joylarida mikroijtimoiy muhitning salbiy 
taʼsiri yanada kuchli seziladi. Zero, mazkur muassasalardagi muhit oʻziga xos xususiyatlarga 
ega boʻlib, erkaklar koloniyalaridagi muhitdan tubdan farq qiladi.

Asosiy qism
 “Ekstremizm” tushunchasining mazmun-mohiyatini aniqlashda biz ushbu atamaning koʻp 

maʼnoliligi uni talqin qilishda yondashuvlarning xilma-xilligini belgilab berishini taʼkidlaymiz. 
Bu holat uning taʼrifini birinchi navbatda soʻz yasalishi nuqtayi nazaridan taqozo etadi. 
Etimologik nuqtayi nazardan, “ekstremizm” lotincha “ekstremal” atamasi ekstremal qarashlar 
va chora-tadbirlarga rioya qilishni anglatadi (Imlo.uz, 2025). 

Ekstremizm oʻzbek tilidagi lugʻaviy maʼnoda siyosatda va mafkurada ashaddiy, 
favqulodda usullar bilan yoʻl tutishga, keskin choralar koʻrishga tarafdorlik  degan maʼnoni 
anglatishini koʻrib chiqdik. Qonunchilikdagi taʼrifida esa Oʻzbekiston Respublikasining 2018-
yil 30-iyuldagi “Ekstremizmga qarshi kurashish toʻgʻrisida”gi OʻRQ–489-son Qonunining 
3-moddasida ijtimoiy-siyosiy vaziyatni beqarorlashtirishga, Oʻzbekiston Respublikasining 
konstitutsiyaviy tuzumini zoʻrlik bilan oʻzgartirishga, hokimiyatni zoʻrlik ishlatib egallashga 
va uning vakolatlarini oʻzlashtirib olishga, milliy, irqiy, etnik yoki diniy adovat qoʻzgʻatishga 
qaratilgan harakatlarning ashaddiy shakllari ifodasi, deb taʼriflangan (Republic of Uzbekistan, 
2018).

Bundan tashqari, ekstremizmning taʼrifi borasida bir qator olimlar oʻz fikr-mulohazalarini 
bildirishgan, xususan, I. Karimov (2023),   ekstremizmni shaxs yoki guruhning muayyan 
gʻoya (siyosiy, diniy, millatchilik va h.k.) atrofida izchil birlashuvi va ushbu gʻoyani keskin, 
murosasiz usullardan foydalangan holda amalga oshirish maqsadini ifodalovchi harakatlar 
yigʻindisidir deya taʼriflagan, mutaxassis A. Ziyadullayev (2021) esa uni jamiyat uchun 
anʼanaviy boʻlgan diniy qadriyatlar va aqidalarni rad etish, ularga zid boʻlgan gʻoyalarni aldov 
va zoʻravonlik bilan targʻib qilish deya baholagan. Yuridik fanlar doktori R. Tamayev (2017) 

ekstremizmni oʻz aqidasiga va ishonchiga qat’iy sodiqlik sifatida baholaydi. N.V. Volodina 
(2014) ekstremizmni eʼtiqod qilinayotgan gʻoyalarning oʻta qadrliligini his etish, tanlangan 
maqsadlarga erishish usullariga soʻzsiz toʻliq boʻysunish sifatida baholagan.

Bundan tushunish mumkinki, “ekstremizm”ning na qonunchilik manbalarida va na xalqaro 
hujjatlarda umumeʼtirof etilgan taʼrifi ishlab chiqilgan. Buning natijasida esa xalqaro jinoyatlar 
toifasiga kiruvchi ekstremizm jinoyatining turli davlatlarda turlicha talqin qilinishiga va 
xalqaro hamkorlikning samarasizligiga olib kelmoqda. Oʻtkazilgan ijtimoiy soʻrovnomalar 
davomida ishtirokchilarning 65 foiz “ekstremizm” tushunchasiga umumiy taʼrifning yoʻqligini 
eʼtirof etishgan boʻlsa, ularning 87 foizi esa hozirda ijtimoiy tarmoqlar orqali keng omma 
eʼtiboriga tarqatilayotgan “ekstremistik kontent” tushunchasini ishlab chiqish va qonun 
normalarida aks ettirish lozimligini taʼkidlashgan. Yuqoridagilardan kelib chiqqan holda va 
amaliy tajribalar asosida “Ekstremizm bu – eʼtiqodlari va harakatlari mafkuraviy, diniy yoki 
siyosiy maqsadlarga erishish uchun asoslangan zoʻravonlik, nafrat yoki murosasizlik gʻoyasini 
targʻib qilish, jamiyatda umumqabul qilinadigan yoki eʼtirof etilgan chegaralardan chetga 
chiqishni ifodalovchi harakatlarning ifodasi” deya, “Ekstremistik kontent” tushunchasini esa 
bu siyosiy, ijtimoiy va diniy ekstremizmni targʻib qiluvchi, aqidaparastlik va mutaassiblik 
mazmuni bilan boyitilgan yoxud millatlararo, irqiy, diniy nizolarni keltirib chiqaruvchi 
axborot texnologiyalari, internet ijtimoiy tarmoqlari va vebsahifalar orqali tayyorlanadigan, 
tarqatiladigan va namoyish etiladigan raqamli maʼlumotlar deb taʼrif berishni va qonun 
hujjatlarida oʻz aksini topishini asosli deb hisoblaymiz. 

Islomshunos olim M. Abduhamidov bugungi kunda ekstremizmning siyosiy, diniy, 
gʻoyaviy, iqtisodiy, etnomadaniy va boshqa mazmunlardagi fenomenlar shaklida namoyon 
boʻluvchi, zamonaviy va individual koʻrinishga ega, mafkuraviy bosim, gʻoyaviy taʼqib, 
zoʻravonlik, qoʻporuvchilik va qotillik kabi xatti-harakatlarning har qanday koʻrinishi negizida 
ekstremistik yondashuvlar boʻlib, ular bugungi maʼrifatli dunyo intilayotgan demokratiya, 
adolat, insonparvarlik tamoyillariga ziddir, deb hisoblaydi (Abduhamidov, 2022).

Yuqorida I. Karimov, A. Ziyadullayev, N.V. Volodina va R. Tamayev kabi mutaxassislarning 
fikrlarini koʻrib chiqib, ularning mulohazalarini asosli deb hisoblagan holda, ekstremizm 
islom dinining asl mazmun-mohiyatini toʻgʻri anglamasdan turib, yot gʻoyalarga qattiq 
ishonish, jamiyatdagi oʻzgarishlarni rad etib, haddan tashqari dinda chuqurlashib ketishni shu 
bilan birga oʻz gʻoyalarini jamiyatda qoʻllashga harakat qiladigan, asosan yangi qonunlar va 
qadriyatlarni qabul qilishga qarshi turgan, muayyan ijtimoiy va siyosiy oʻzgarishlarga qarshi 
turuvchilar sifatida taʼriflashni asosli deb hisoblaymiz. 

Oʻz oʻrnida aytish lozimki, har qanday yot gʻoyalar ekstremizmdan holi boʻlolmaydi. 
Ekstremizmning internet ijtimoiy tarmoqlaridagi faoliyati esa bugungi kunda eng keng 
tarqalgan tarmoq hisoblanadi. 

Tahlil jarayonidan kelib chiqib internet turli xil jamiyatdan holi faoliyat turlari, birinchi 
navbatda ekstremizm uchun imkoniyatlar yaratadi degan xulosaga kelishimiz mumkin. 
Ayni kunlarda axborot texnologiyasining taʼsirini har bir sohada koʻrishimiz mumkin 
boʻlib bormoqda, ayniqsa bu jinoyatchilikning jadal surʼatlarda takomillashishiga sabab 
boʻlmoqda. 

Ekstremizm bilan bogʻliq sodir etiladigan jinoyatlarning asosiy qismi bugungi kunda 
aynan axborot texnologiyalari va internet tarmoqlari orqali sodir etilib kelinayotganligi unga 
qarshi kurashishni yanada qiyinlashtirib bormoqda. Sir emaski, axborot-texnologiyalari (shu 
jumladan, “Internet” tarmogʻi) ayni paytda insoniyat hayot tarzini yengillashtiribgina qolmay, 
unga bir qator xavf-xatar tugʻdiradi. Axir internet foydalanuvchilari orasida ekstremistik 

gʻoyalar va qarashlarning tashuvchilari va tarqatuvchilari borki, ularning taʼsiri har qanday 
odamga sezilishi mumkin. Axborot texnologiyalarining rivojlanishi bilan bir qatorda u bilan 
bogʻliq boʻlgan sohalar ham oʻz oʻrnida maʼlum bosqichlarga koʻtarildi. Amaliy tajribalar shuni 
koʻrsatadiki, internet tarmoqlaridan toʻgʻri yoʻlda foydalanish bilan bir qatorda undan jinoiy 
maqsadlarda, yaʼni boshqa shaxslarning maʼlumotlarini oʻgʻirlash, yolgʻon xabar tarqatish, 
kiberhujumlar uyushtirish, yashiringan muloqotlar oʻtkazish va boshqa bir qancha salbiy 
holatlarda foydalanish holatlari yuzaga kelmoqda.

Soʻnggi oʻn yillikda faol rivojlanish tufayli internet tarmogʻining dunyo segmentida 
terroristik va ekstremistik tashkilotlar tomonidan oʻz targʻibot maqsadlarida tobora koʻproq 
qoʻllanayotganligini koʻrmoqdamiz. Bu borada mutaxassis Y.S. Panfilova “Internet saytlarini 
nazorat qilish imkoniyatining zaifligi buzgʻunchi oqimlarga qarshi kurashishni murakkab 
va qimmatga tushirayotgani vaziyatni yanada ogʻirlashtirmoqda”, deya fikr bildirgan 
(Panfilova, 2014). Ilmiy hamjamiyat va amaliyotchilarning kibermakondagi ekstremistik 
va terroristik tahdidlarni aniqlash, zararsizlantirish va oldini olish masalalariga jiddiy 
qiziqishiga qaramay, xalqaro va milliy qonunchilikda “kiber-ekstremizm” va “kiberterrorizm” 
kabi universal tushunchalar mavjud emas. Bizning fikrimizcha, kiber-ekstremizm deganda 
“axborot texnologiyalaridan foydalangan holda amalga oshiriladigan ekstremistik faoliyat, 
ijtimoiy-psixologik va destruktiv taʼsir koʻrsatish shakllari bilan bogʻliq boʻlgan, natijasi 
ommaviy va noqonuniy maqsadlarga erishishga qaratilgan faoliyat” deb tushunish lozim deb 
hisoblaymiz. Internet ijtimoiy tarmoqlarining butun dunyo aholisining katta qismini egallab 
olganligi, ekstremistik tashkilot vakillariga oʻz maqsadlariga erishishlarida keng imkoniyat 
ochib bermoqda. 

Internet tarmoqlaridan foydalanish borasidagi statistik maʼlumotlarga qaraganda 
Statistika agentligining 2024-yil sentyabr oyidagi maʼlumotlarida Oʻzbekistonda 2024-yilning 
1-yanvar holatiga ko‘ra, internet tarmogʻiga ulangan abonentlar soni 30,1 milliontani tashkil 
etgan. Bu koʻrsatkich oʻtgan yilning mos davri bilan solishtirilganda 12,5 foizga oshgan. Eng 
koʻp abonentlar soni Toshkent shahrida – 6,3 mln boʻlsa, eng kam abonentlar soni Sirdaryo 
viloyatida – 0,7 millionni tashkil etgan (Akulina & Tarlo, 2003).

Yuqoridagilardan kelib chiqqan holda, internet tarmoqlaridagi ekstremizm 
borasidagi maʼlumotlarni tahlil qilib chiqib, kiber-ekstremizmni “internet tarmoqlaridagi 
ekstremizm”ning kichik turlaridan biri deb hisoblab, uning quyidagi alohida parametrlarini 
taʼkidlab oʻtish joiz deb topdik: 1) shaxssizlik, anonimlik; 2) axloqsizlik (maʼnaviy-axloqiy 
makonning parcha-parcha ishlashi,); 3) radikalizm; 4) antisotsiallik (nizolarni keltirib 
chiqaradigan makonni yaratadi); 5) institutsionallik (marjinal makon darajasida); 6) siyosiy 
va huquqiy tafakkurning buzilishi; 7) natijalarning noqonuniyligi.

Yuqorida tadqiqotlari va ilmiy ishlari keltirilgan olimlarning fikrlaridan kelib chiqib, 
Internetdagi ekstremizmning quyidagi xususiyatlarini sanab oʻtishimiz mumkin: ekstremistlar 
tomonidan kompyuter texnologiyalari yordamida yaratilgan diniy ekstremistik xarakterdagi 
maʼlumotlarning virtual xarakterga ega ekanligi; diniy ekstremistik mazmundagi maʼlumotlar 
ijtimoiy tarmoqlarning cheklanmagan auditoriyasiga tarqatilishi; din niqobi ostidagi 
ekstremistik tuzilmalarning vakillari anonimlikni saqlagan holda Internetga dunyoning 
istalgan joyidan maʼlumot joylashtirishi mumkinligi; ekstremistik guruhlar tomonidan 
alohida multimedia vositalaridan foydalanib, Internetda tarqatish uchun maxsus materiallar 
tayyorlayotganligi.

Yuqoridagilardan kelib chiqib shuni aytish mumkinki, DET tarqatayotgan maʼlumotlarning 
aksariyati diniy manbalarni notoʻgʻri talqin qilishga asoslangan. Ayollar jinoyatchiligi umumiy 

jinoyatchilikning tarkibiy qismini ifodalab,  tarixiy oʻzgaruvchanlik xususiyatiga ega boʻlgan 
hodisadir. Ayollar jinoyatchiligi faqat oʻzigagina xos  xususiyatlarga ega hodisa sifatida 
ayolning jamiyatdagi oʻrni va uning psixofizik xususiyatlari bilan oʻzaro bogʻlangan. 

Ayollar jinoyatchiligi deganda muayyan hududda, maʼlum vaqt mobaynida ayol jinsidagi 
shaxslar tomonidan sodir etilgan jinoyatlar yigʻindisi tushuniladi. 

Zamonaviy ayollar jinoyatchiligi quyidagi xususiyatlarni namoyon qilishi bilan ajralib 
turadi: 

1. Ayollar jinoyatchiligining umumiy oʻsish tendensiyasi alohida olingan bir davrda 
birmuncha kamayganiga qaramasdan oshib borishi qayd etilmoqda. Kriminologlarning 
tadqiqotlari shuni koʻrsatadiki, sodir etilgan jinoyatlarda ayollar sonining oʻsish surʼati erkak 
jinsiga mansub jinoyatchilar koʻrsatkichlaridan oʻzib ketmoqda. 

2. Ayollar jinoyatchiligi yuqori darajadagi latentlik xususiyatiga ega – 47–54 foiz  
(Chernysheva, 2007).

3. Tadqiqotchilarning qayd etishicha, ayollar jinoyatchiligi koʻproq uyushganlik 
xususiyatiga ega. Sodir etilgan jinoyatlar solishtirma ogʻirligida uyushgan guruhlar tarkibida 
ayollar ulushi 10 foizga ortmoqda. Guruh tarkibida sodir etilgan koʻpgina jinoyatlarda 
ayollar tomonidan oldindan kelishuv mavjud boʻlgan, taxminan har uchinchi jinoyat, yaʼni 
guruh tarkibida sodir etilgan jinoyatlarda ayollar ishtiroki 40 foizgacha oʻsganligini rad etib 
boʻlmaydi (Sukharev & Girko, 2005). 

4. Ayollar tomonidan ogʻir va oʻta ogʻir jinoyatlar sodir etilish tendensiyasi faol saqlanib 
qolmoqda (Malkov, 2006). 

5. Ayollar jinoyatchiligi tarkibida, xuddi avvalgidek, hozir ham mulkka qarshi qaratilgan 
jinoyatlar hamda diniy ekstremizm bilan bogʻliq qonunbuzarliklar salmoqli o‘rin egallab 
kelmoqda (Shiyan, 2007). 

6. Ayollar jinoiy faoliyatining oʻsishi ayniqsa iqtisodiyot sohasida ortib borishi 
kuzatilmoqda.

Jumladan, terrorizm, tayyorlanayotgan yoki sodir etilgan terrorchilik harakatlari 
toʻgʻrisidagi maʼlumotlar va faktlarni xabar bermaslik, terrorizmni moliyalashtirish, 
terrorchilik faoliyatini amalga oshirish maqsadida oʻquvdan oʻtish kabi jinoyatlar uchun 
jinoiy javobgarlik belgilangan. Shunga qaramay, bu muammo hanuzgacha dolzarbligicha 
qolmoqda. 

Ayollar jinoiy xulq-atvori uchun bank faoliyati sohasida va qimmatli qogʻozlar bozoridagi 
noqonuniy faoliyat xos boʻlib qolmoqda. 

Ayollar jinoyatchiligi tuzilishida diniy ekstremizm bilan bogʻliq jinoyatlar sodir etilishi 
ustunlik qiladi. Ushbu holat ayollar va erkaklardagi jismoniy kuchning turlichaligi va ijtimoiy 
rollarning har xilligi bilan tushuntiriladi (Abdurasulova, 2016). 

 Shu bilan bir qatorda, ayollar jinoyatchiligining oʻziga xos xususiyatlari toʻgʻrisida 
Q.R. Abdurasulovaning quyidagi fikrlari ham diqqatga sazovor: “Erkaklar jinoyatchiligidan 
farq qiluvchi ayollar jinoyatchiligining xususiyatlari haqida quyidagilarni aytish mumkin 
(Abdurasulova, 2006):

birinchi xususiyati shundaki, ayollar soni mamlakatdagi erkaklardan koʻp boʻlishiga 
qaramasdan, ayollar jinoyatchiligi erkaklarnikiga nisbatan bir necha marta kam va ilgari ham 
shunday boʻlgan;

ikkinchi xususiyati ayollar jinoyatchiligida roʻy berayotgan oʻzgarishlar bilan erkaklar 
jinoyatchiligidagi oʻzgarishlar bir xil emas. Oʻzgarishlar umuman va ayrim jinoyat turlari 
boʻyicha ham mos kelmaydi;

uchinchi xususiyati – ayollar jinoyatchiligi oʻz tuzilishiga koʻra erkaklar jinoyatchiligini 
takrorlamaydi va undan miqdor jihati bilangina emas, balki sifat koʻrsatkichlariga koʻra ham 
farq qiladi.

Umumiy jinoyatchilikka ayollar jinoyatchiligi asosan oʻzigagina xos boʻlgan jinoyat 
turlarini sodir etish bilan hissa qoʻshadi. Bu jinoyatlarning sodir etilishi maʼlum maʼnoda baʼzi 
vaziyatlar, maʼlum mikromuhitda, muayyan vaqtda shakllangan ayollarning xulq-atvori bilan 
bogʻliqdir.

Ayollar jinoyatchiligida roʻy berayotgan oʻzgarishlarni oʻrganish birinchi navbatda:
a) ayollar tomonidan sodir etilgan jinoyatlarning statistik qonuniyatlarini;
b) ayol – jinoyatchiga kriminologik tavsif berishni;
d) ayollar jinoyatchiligi tuzilishini aniqlash imkonini beradi” (Abdurasulova, 2006).
Ayollar tomonidan sodir etilgan jinoyatlarning kriminologik tahlili shuni koʻrsatadiki, 

ayollar jinoyatchiligi oʻzgarmas emas, balki hayotning turli sohalaridagi oʻzgarishlar, albatta, 
uning tuzilishiga ham oʻz taʼsirini koʻrsatadi va u ilgari oʻzida boʻlmagan xususiyatlarni kasb 
etib boradi.

Ayollar tomonidan sodir etiladigan diniy ekstremizm bilan bogʻliq jinoyatchilik holati – 
bu muayyan davr va hududda ayollar ishtirokida sodir etilgan shu turdagi jinoyatlar hamda 
ularni sodir etgan xotin-qizlar majmuidir.

Ayollar tomonidan sodir etiladigan diniy ekstremizm bilan bogʻliq jinoyatchilik tuzilmasi 
– bu maʼlum bir davr va hududda ayollar ishtirokida sodir etilgan diniy ekstremizm bilan 
bogʻliq jinoyatlarning ular tomonidan sodir etilgan umumiy jinoyatlar nisbati, yaʼni mazkur 
toifadagi jinoyatchilikning ichki elementlari tarkibini anglatadi.

Ayollar tomonidan sodir etiladigan diniy ekstremizm bilan bogʻliq  jinoyatchilikning 
tuzilishini aniqlash uchun muayyan formula asosida hisoblash talab etilmaydi, oddiy statistik 
koʻrsatkichlarda ushbu tuzilishni anglab olish mumkin. 

Masalan, 2024-yilda jamoat xavfsizligi va jamoat tartibiga qarshi jinoyatlar 686 tani 
tashkil etgan boʻlsa, shundan 2441-moddasi boʻyicha respublikada jami 519 tani tashkil etadi. 
Mazkur holat 2025-yilning 6 oyi davomida jami 574 tani tashkil etgan boʻlsa, shundan 431 tasi 
2441-modda tarkibidagi jinoyatlarni tashkil etadi. Fuqarolarga millati, irqi, dinidan qatʼi nazar, 
teng huquqlar qonun orqali kafolatlangan.

Ammo tergovga qadar tekshiruvlar natijalariga koʻra qoʻzgʻatilgan ishlarda yuqoridagi 
moddalarni kvalifikatsiya qilishda biroz qarama-qarshiliklarni koʻrish mumkin. Jumladan, 
2441-moddaning 1-qismida “Diniy ekstremizm, separatizm va aqidaparastlik gʻoyalari bilan 
yoʻgʻrilgan, qirgʻin solishga yoki fuqarolarni zoʻrlik bilan koʻchirib yuborishga daʼvat etadigan 
yoxud aholi orasida vahima chiqarishga qaratilgan materiallarni tayyorlash yoki ularni tarqatish 
maqsadida saqlash, shuningdek, diniy-ekstremistik, terrorchilik tashkilotlarining atributlarini yoki 
ramziy belgilarini tarqatish yoxud namoyish etish maqsadida tayyorlash, saqlash” koʻrsatilgan.

Amaliy misollarga nazar solinadigan boʻlsa, fuqaro V. “Telegram” messenjeridagi 
“+99899 xxx xx xx” raqamli simkartaga rasmiylashtirilgan “BIBILUL” nomli profili koʻzdan 
kechirilganida, mahalladosh doʻstlari bilan birga tashkil qilgan “DUGONALARIM” nomli 
“Telegram” guruhda, ish boʻyicha oʻtkazilgan sudga oid dinshunoslik ekspertizasining 202-sonli 
xulosasiga koʻra “Jannatga oshiqlar” nomli aqidaparastlik gʻoyalari mavjud hamda mazkur 
gʻoyalarni targʻib qiluvchi fayllarni internet tarmogʻi orqali tarqatib kelayotganligi aniqlangan. 

Shuningdek, Oʻzbekiston Respublikasi IIV hamda DXX xodimlari tomonidan oʻtkazilgan 
tezkor tadbirda, X. ismli ayol ishlash maqsadida Rossiya Federatsiyasining Novosibirsk 
shahriga borib, u yerda ommaviy axborot vositalaridan “Telegram” ijtimoiy tarmogʻida oʻzi 

foydalanayotgan +795xxxxxxxx raqamiga ochilgan profili orqali “Oʻzbekiston Respublikasi 
Vazirlar Mahkamasi huzuridagi din ishlari boʻyicha qoʻmita mutaxassislari”ning xulosasiga 
koʻra, diniy ekstremizm, separatizm va aqidaparastlik gʻoyalari bilan yoʻgʻrilgan maʼlumotlarni 
Marhamat tumanida yashovchi fuqaro Sh.ning nomiga ochilgan profiliga yuborish orqali 
tarqatib kelganligi aniqlanib, undan “Samsung J-7” rusumli uyali aloqa vositasi ashyoviy dalil 
tariqasida hujjatlashtirib olingan. Har ikkala holatda ham O‘zbekiston Respublikasi Jinoyat 
kodeksining 2441-moddasi boʻyicha ish qoʻzgʻatilgan.

Binobarin, mazkur holatda asosiy e‘tibor taqiqlangan materiallarni tarqatish yoki 
saqlashda telekommunikatsiya tarmoqlari hamda maxsus veb-saytlardan foydalanilganligiga 
qaratiladi. Statistik tahlillarga koʻra eng koʻp jinoiy holat sifatida 2441-moddaning 
3-qismi boʻyicha jinoiy ish qoʻzgʻatilganligining guvohi boʻlish mumkin. Lekin, masalaning 
ikkinchi tomoni ham borki, 2441-moddaning 1-qismida diniy ekstremizm, separatizm va 
aqidaparastlik gʻoyalari bilan yoʻgʻrilgan, qirgʻin solishga yoki fuqarolarni zoʻrlik bilan 
koʻchirib yuborishga daʼvat etadigan yoxud aholi orasida vahima chiqarishga qaratilgan 
holatlar nazarda tutilgan: hadiksiraydi, bezovta boʻladi, koʻngli gʻashlanib, oromi yoʻqoladi, 
ruhan azob chekadi. Unga kelajakda falokat boʻlishi muqarrardek, oʻzi yoki yaqinlarining 
hayoti xavf ostida turgandek tuyuladi. 

Vahima turli ruhiy holatlarda oʻziga xos tarzda namoyon boʻladi. Mazkur tushunchaning 
mazmun-mohiyatini anglash ekstremistik faoliyatga qadam qoʻyayotgan yoki ushbu faoliyat 
bilan uzviy bogʻliq holda harakat qilayotgan shaxslarning qilmishini toʻgʻri malakalashda 
muhim ahamiyat kasb etadi.

Sud va tergov amaliyotining tahlili yana bir jihatni koʻrsatadi: koʻp hollarda arizachining 
murojaati asosida tergovga qadar tekshiruv oʻtkazilganda, fuqarolarning shaxsiy telefon 
apparatlari koʻzdan kechiriladi. Bu jarayonda fuqarolar taʼqiqlangan materiallarni ijtimoiy 
tarmoqlardan mustaqil ravishda izlab topganligi yoki ularga tasodifan duch kelib, oʻz 
qurilmasi xotirasiga (bazasiga) saqlab qoʻyganligi bilan bogʻliq holatlar tez-tez uchramoqda. 

Misol uchun, fuqaro P. oʻtkazilgan tezkor tadbir natijasida aniqlanishicha, keyingi 
paytlarda besh vaqt namoz oʻqishga oʻtishi, gapirishlarida, dunyoqarashida dinga boʻlgan 
munosabatning juda chuqurlashganini, qoʻl telefonida arab tilidagi qoʻshiqlarning koʻpligini 
koʻrish mumkin. Tabiiyki, buni eshitgan har qanday ayolda: “Xoʻsh, dinga kirgan, namoz 
oʻqiyotgan boʻlsa, nima qilibdi? Axir bu jinoyat emas-ku!” degan fikrlar uygʻonishi, u ayni shu 
vajlarni oʻrtaga tashlashi mumkin.

Аyollar tomonidan sodir etiladigan diniy ekstremizm bilan bogʻliq jinoyatchilikning 
darajasi – bu maʼlum bir davrda va maʼlum bir hududda ayollar ishtirokida sodir etilgan diniy 
ekstremizm bilan bogʻliq jinoyatlar yoki ularni sodir etgan ayollar koʻrsatkichlarining ushbu 
hududda yashovchi ayollar soni nisbatiga aytiladi. Yaʼni hududda yashovchi jami ayollarning 
qancha qismiga nechta ayollar ishtirokida sodir etilgan mazkur jinoyat yoki jinoyatchi ayol 
soni toʻgʻri kelishi tushuniladi. 

     Aj 1000 = Aj.d,
   As

bu yerda:
Aj – ayollar ishtirokida sodir etilgan jami jinoyatlar soni;
1000 – nisbiy koʻrsatkich hisoblanib, uning oʻrniga 10, 100 yoki 10000 sonini ham ishlatish 

mumkin. Bu sonlarni tanlash maʼmuriy hududda yashovchi ayollar sonining qanchalik koʻp 
yoki kamligi bilan bogʻliq boʻladi; 

As  – maʼmuriy hududda yashovchi jami ayollar soni.
Aj.d – ayollar jinoyatchiligining darajasi (koeffitsiyenti).
Ayollar tomonidan sodir etiladigan diniy ekstremizm bilan bogʻliq jinoyatchiligining 

dinamikasi – bu maʼlum bir davrda va maʼlum bir hududda ayollar ishtirokida sodir etilgan 
diniy ekstremizm bilan bogʻliq  jinoyatlar yoki jinoyatchi ayollar koʻrsatkichlarining boshqa 
davrga nisbatiga aytiladi. 

Ayollar jinoyatchiligining dinamikasini aniqlash ham xuddi uning tuzilishini aniqlash 
kabi muayyan formula asosida ishlashni talab etmaydi. Bu borada muayyan koʻrsatkichlar 
taqqoslanadi, xolos. 

Ayollar tomonidan sodir etiladigan diniy ekstremizm bilan bogʻliq jinoyatchilikni tahlil 
etishda bu ijtimoiy hodisaning miqdor va sifat koʻrsatkichlarini aniqlovchi belgilar asos boʻlib 
xizmat qiladi. Fikrimizcha, birinchi navbatda ayollar sodir etgan jinoyatlarni tahlil etishda 
jinoyatlarning tarqalganlik va ogʻirlik darajasini keltirish mumkin. Jinoyatlarni bu belgilar 
boʻyicha tasniflash ayollar jinoyatchiligida roʻy bergan asosiy oʻzgarishlarni aniqlash imkonini 
beradi. Yana bir belgi jinoyatning motivi esa ayollar tomonidan sodir etiladigan jinoyatlarning 
xususiyatini yanada chuqurroq tahlil etishga imkon beradi.

Uzoq vaqt mobaynida ayollar jinoyatchiligi tuzilishida jiddiy oʻzgarishlar roʻy bermadi, 
ammo bu tizimga kiruvchi qismlarda oʻzgarishlar boʻlgan. Bu hol avvalo, erkaklar va ayollar 
xulq-atvorining shakllanishiga taʼsir koʻrsatuvchi ijtimoiy shart-sharoitlarning oʻzgarishi bilan 
bogʻliqdir.

Ayollar jinoyatchiligi tuzilishidagi sifat oʻzgarishlari turli maʼmuriy-hududiy 
boʻlinmalarda bir xil boʻlmaydi. Turli viloyatlarda ayollar tomonidan sodir etilayotgan diniy 
ekstremizm bilan bogʻliq jinoyatlarning turi ham bir xil emas. Masalan, 2020–2025-yillarni 
taqqoslaydigan boʻlsak, respublikaning ayrim viloyatlarida ayollarning  diniy ekstremizm 
bilan bogʻliq jinoyatchiligining oldini olish borasidagi ishlar eʼtibordan chetda qolganligi 
natijasida viloyatlar boʻyicha bu turdagi jinoyatchilik koʻrsatkichi respublika miqyosidagi 
koʻrsatkichlardan ortib ketgan. 

Bu koʻrsatkich 2024-yilga nisbatan 4,6 foizga kamaygan boʻlsa-da, biroq Fargʻona 
viloyatida 8,9 foiz, Surxondaryo viloyatida 2,7 foiz, Buxoro viloyatida 0,3 foizga oshganligi 
kuzatiladi. 

Mazkur jinoyatlar viloyatlar kesimida tahlil qilinganda, Qoraqalpogʻiston Respublikasida 
12,7 foiz, Navoiy viloyatida 12,6 foiz, Xorazm viloyatida 8,0 foiz, Buxoro viloyatida 5,8 foiz, 
Surxondaryo viloyatida 2,4 foiz va Toshkent viloyatida 0,5 foizga oshganligi kuzatiladi. 

Yuqoridagilardan koʻrinib turibdiki, ayollar koʻproq Fargʻona, Surxondaryo va Buxoro 
viloyatlarida jinoyat sodir etishda ishtirok etganlar. 

Darhaqiqat olimlarning taʼkidlashicha, qaysi hududlarda ijtimoiy-iqtisodiy oʻzgarishlar 
asta-sekin amalga oshayotgan va aholi turli qatlamlari turmush darajasiga keskin taʼsir 
koʻrsatmayotgan boʻlsa, oʻsha yerda ayollar jinoyatchiligining koeffitsiyenti pastdir 
(Abdurasulova et al., 2016). 

Tadqiqot orqali biz ayollar jinoyatchiligining kriminologik tavsifini berishga, uning oʻziga 
xos xususiyatlarini koʻrsatishga, jinoyatchi ayollarning shaxsini va muayyan ijtimoiy muhit 
sharoitlarida uning shakllanish mexanizmini ochib berishga, shuningdek, kriminologiyaning 
eng murakkab muammolaridan biri – huquqbuzarliklar profilaktikasi va jinoyat sodir etgan 
ayollarga jazo tayinlash muammosini hal qilish yoʻllarini taklif qilishga harakat qildik. Shu 
nuqtayi nazardan, ayollar oʻrtasida jinoyatchilikning oldini olish muammosi alohida ahamiyat 
kasb etadi. Bu quyidagilar bilan izohlanadi: 

– soʻnggi yillarda ayollar oʻrtasida jinoyatchilikning rivojlanishida koʻzga tashlangan 
tashvishli tendensiyalar; 

– jamiyatga, jamiyatdagi maʼnaviy-psixologik muhitga, jamiyatning alohida institutlariga, 
ayniqsa, oilaviy munosabatlarga ayollar jinoiy xulq-atvorining salbiy taʼsiri ortib 
borayotgani; 

– ayollar oʻrtasida jinoyatchilikning tuzilishida tamagirlik jinoyatlari yetakchilik qilishi, 
bu jinoiy qilmishlar davlatning iqtisodiy tuzumiga va fuqarolarning shaxsiy mulkiga katta 
moddiy zarar yetkazayotganligi; 

– ayollar jinoyat sodir etishiga turtki beruvchi oʻziga xos sabablar va shart-sharoitlardan 
kelib chiqib, izchil profilaktika ishini yoʻlga qoʻyishning zarurligi; 

– ayollar oʻrtasida jinoyatchilikning muammolarini ilmiy oʻrganish darajasining pastligi, bu 
ayollar oʻrtasida jinoyatning oldini olish ishlarini tashkil etishga salbiy taʼsir koʻrsatayotgani 
kabilardan iboratdir (UN Women, 2017a).

Tadqiqot doirasida faqat ayollar oʻrtasidagi jinoyatga xos boʻlgan va shuning uchun ham 
uni jinoyatning tuzilishidan alohida hodisa sifatida ajratish imkonini beradigan jamoat 
xavfsizligi va jamoat tartibiga tahdid soladigan materiallarni tayyorlash, saqlash, tarqatish 
yoki namoyish etish jinoyati  va ularning  belgilari, mazmun-mohiyati ochib berildi. 

Bu xossalarni gʻayriqonuniy xulq-atvorning obyektiv koʻrinishlarini oʻrganishdagina emas, 
balki ayollar jinoiy faoliyatining xususiyati va bunga turtki beruvchi sabablarni baholashda 
ham aniqlash mumkin.

Zoʻravon ekstremizmga qoʻshilgan ayollar orasida faol yetakchilar, yollovchilar ham borki, 
ular xorijdagi ekstremistik guruhlarga oʻz xohish-istaklari bilan qoʻshilganlar. 

Ekstremistlarning gender tenglikka yoʻnaltirilgan targʻiboti ayollarga islom politsiyasiga 
kirish chogʻida yuqori martaba, shuningdek, moliyaviy mablagʻlarni vaʼda qiladi. Shu bilan 
birga ularni yollovchi sifatida ishlashga ham taklif etishadi (UN Women, 2017b). 

Ekstremizm targʻiboti uchun sudlangan Qozogʻiston fuqarosi boʻlgan ayol beshta oilani 
oʻz ichiga olgan guruhga boshchilik qilgan. U Xalqaro terroristik tashkilotlar bilan doimiy 
muloqotda boʻlib, Suriyaga bo‘lgan navbatdagi safar chog‘ida qoʻlga olingan. Tojikiston 
rasmiylari mamlakatdan kamida besh nafar ayolning mustaqil ravishda Suriyaga ketgani 
haqida xabar berishdi.

Masalan, 34 yoshli dushanbelik ayol Suriyaga boradi, soʻng boshqa ayollarni yollash 
maqsadida va erlaridan birini (u uch karra turmush qurgan) olib ketish maqsadida 
Tojikistonga qaytib keladi. Bu guruhga kirgan ayollarning deyarli barchasi yaxshi maʼlumot 
olgan, bir nechta xorijiy tillarda soʻzlasha oladigan, yoshlik chogʻlaridan oʻz tengdoshlari 
orasida yetakchi mavqelarni egallagan, apologetika (diniy aqidalarni himoya qilish, asoslash) 
masalalarini juda yaxshi tushunadigan va ifoda eta oladigan qobiliyatga ega boʻlishgan. Ular 
hiyla-nayrang (manipulyatsiya) texnikasini yaxshi oʻzlashtirish bilan birga suhbatdoshini 
osongina chalgʻitishlari mumkin, oʻziga xos alohida qobiliyatlari bilan koʻpchilikni oʻz ortidan 
ergashtira oladi (Penal Reform International, 2022).

Xulosa
Xulosa qiladigan boʻlsak, “Ekstremizm” tushunchasiga berilgan taʼriflar tahlili 

asosida, uning quyidagi oʻziga xos xususiyatlari aniqlandi. Mafkuraviy, diniy yoki siyosiy 
maqsadlarga erishishni koʻzlash; murosasiz keskin qarashlarga asoslanib ish tutishi; oʻz 
faoliyatida zoʻravonlikni qoʻllab-quvvatlashi yoki undan foydalanishini targʻib qilish; 
jamiyatda oʻrnatilgan yoki uzoq vaqt davomida shakllangan huquqiy va axloq normalariga 
boʻysunmasligi yoki rad etishi;  ijtimoiy, irqiy, milliy, diniy, etnik va boshqa shakldagi adovat 

va nizolarni keltirib chiqarishi yoki keltirib chiqarishga harakat qilishi; shaxs, jamiyat va 
davlat xavfsizligiga tahdidlarni keltirib chiqarishi shular jumlasidandir. 

Oʻzbekiston Respublikasi “Ekstremizmga qarshi kurashish toʻgʻrisida”gi Qonunining 
3-moddasida ekstremistik faoliyat turlari belgilangan boʻlib, “kiber-ekstremizm” 
tushunchasini kiritish lozim. Jumladan, “Kiber-ekstremizm – ommaviy axborot vositalaridan 
yoxud telekommunikatsiya tarmoqlaridan, shuningdek, Internet jahon axborot tarmogʻidan 
foydalanib ijtimoiy-siyosiy vaziyatni beqarorlashtirishga, Oʻzbekiston Respublikasining 
konstitutsiyaviy tuzumini zoʻrlik bilan oʻzgartirishga, hokimiyatni zoʻrlik ishlatib egallashga 
va uning vakolatlarini oʻzlashtirib olishga, milliy, irqiy, etnik yoki diniy adovat qoʻzgʻatishga 
qaratilgan harakatlarning ashaddiy shakllari ifodasi”, degan tushunchani kiritish lozim. 

Bugungi kunda internet va boshqa telekommunikatsiya vositalari orqali ekstremistik 
gʻoyalar jamoatchilikda keng tarqalmoqda. Tadqiqotlar shuni koʻrsatadiki, kiber-ekstremizm 
harakatlari anʼanaviy ekstremizmga qaraganda shiddatli va kengroq tarqaladi. Ommaviy 
axborot vositalaridan foydalanish orqali ekstremistik gʻoyalar koʻplab insonlarga yetib boradi 
va ularning fikrlarini shakllantiradi. 

Kiber-ekstremizm, ayniqsa, ijtimoiy-siyosiy vaziyatni beqarorlashtirishga qaratilgan 
harakatlar sifatida koʻriladi. Ushbu faoliyatlar jamiyatda qoʻrquv, ishonchsizlik va nizolarni 
kuchaytirishi mumkin. Ijtimoiy psixologiya sohasidagi tadqiqotlar shuni koʻrsatadiki, onlayn 
platformalarda tarqatilgan ekstremistik gʻoyalar jamoatchilik fikrini oʻzgartirishga qodir. 
“Kiber-ekstremizm” tushunchasini qonuniy ravishda belgilash, bu turdagi faoliyatlarga qarshi 
kurashishda aniq huquqiy chora-tadbirlarni belgilash imkonini beradi.

